
DISPOSICIÓNS DERRADEIRAS 

 
 

PRIMEIRA.- Axencias galegas. Modificación do texto refundido da Lei de 
réxime financeiro e orzamentario de Galicia. 

 
Engádese una nova disposición adicional quinta ao texto refundido da Lei de 

réxime financeiro e orzamentario de Galicia aprobado polo Decreto lexislativo 1/1999, 
do 7 de outubro, coa redacción seguinte: 

 
“Quinta.- Axencias Públicas Autonómicas. 

1.- As axencias públicas autonómicas son entidades instrumentais de dereito 
público, dotadas de personalidade xurídica pública, patrimonio propio e 
autonomía na súa xestión, facultadas para exercer potestades administrativas, que 
son creadas polo Consello da Xunta para o cumprimento dos programas 
correspondentes ás políticas públicas que desenvolva a Administración da 
Comunidade Autónoma de Galicia no ámbito das súas competencias. 

 A creación das axencias públicas autonómicas require autorización por lei e 
prodúcese coa aprobación do seu estatuto por decreto do Consello da Xunta por 
proposta da Consellería de Economía e Facenda, logo da iniciativa da consellería 
competente por razón da materia. 

 A consellaría competente por razón da materia que desexe exercer a iniciativa 
prevista na alínea anterior elaborará unha memoria e un proxecto de estatutos. 

A memoria deberá precisar o obxecto da axencia que se vai crear, xustificando os 
obxectivos que se perseguen coa súa creación e as consecuencias organizativas e 
económico-financeiras derivadas da súa creación. Ademais a memoria deberá 
incorporar o plan inicial de actuación da axencia. 

O proxecto de estatutos deberá indicar, en todo caso, as funcións e facultades 
atribuídas á axencia, a súa estrutura orgánica, os medios que se lle adscriben e a 
súa duración temporal. 

 A supresión das axencias públicas autonómicas e a modificación dos seus 
estatutos levarase a cabo por decreto do Consello da Xunta por proposta da 
Consellería de Economía e Facenda, logo da iniciativa da consellería competente 
por razón da materia. 

 
2.-  O marco básico de xestión e tratamento orzamentario das axencias públicas 

autonómicas rexerase polo que se establece a seguir. 

  A actuación das axencias públicas autonómicas producirase consonte ao 
seu contrato de xestión. Este contrato de xestión deberá conter en todo caso: o 
seu período de vixencia; os obxectivos a acadar e os resultados para obter; os 
plans temporais para acadar os obxectivos e proxectos asociados ás estratexias 
definidas así como os indicadores da avaliación; os efectos asociados ao grao de 
cumprimento e/ou incumprimento dos obxectivos con indicación dos 
mecanismos que permitan a esixencia de responsabilidade dos órganos de 
xestión executivos e, se é o caso, do persoal directivo; e o procedemento que se 
seguirá na cobertura dos déficits económico-patrimoniais, que se é o caso 
puidesen producirse e as consecuencias da responsabilidade na xestión que se 
deriven deles. 

  O contrato de xestión será aprobado por orde conxunta da consellaría de 
adscrición e da Consellería de Economía e Facenda, por proposta do órgano 
competente de cada axencia. 

  O primeiro contrato de xestión farase como máximo no prazo de 3 meses 
dende a constitución da axencia, namentres a axencia actuará segundo o plan 
inicial contido na memoria de creación. Os posteriores contratos serán aprobados 
no último trimestre de vixencia do anterior. 

  As axencias públicas autonómicas fináncianse cos seguintes recursos: 

a) As transferencias consignadas nos orzamentos xerais da Xunta.  

b) Os ingresos propios que perciban como contraprestación polas actividades que 
poidan realizar, en virtude de contratos, convenios ou disposición legal, para 
outras entidades públicas, privadas ou persoas físicas. 

c) O alleamento dos bens e valores que constitúan o seu patrimonio. De acordo 
co establecido na lexislación patrimonial da Comunidade Autónoma. 

d) O rendemento procedente dos seus bens e valores. 

e) As achegas voluntarias, doazóns, herdanzas e legados e demais achegas a 
título gratuíto de entidades privadas e particulares. 

f) Os ingresos recibidos de persoas físicas e xurídicas como consecuencia de 
patrocinio de actividades ou instalacións. 

g) Os demais ingresos de dereito público ou privado que estean autorizadas a 
percibir. 

h) Calquera outro recurso que puidera serlles atribuído. 

  Os recursos que se deriven das alíneas b), e), f) e g) que non estivesen 
previstos inicialmente no orzamento das axencias públicas poderanse destinar a 
financiar maiores gastos por acordo do órgano competente delas, consonte o 
establecido nos seus estatutos. 

  O recurso ao endebedamento a longo prazo está prohibido nas axencias 
públicas autonómicas, agás disposición legal en contra. Pola lei de orzamentos 
de cada exercicio autorizarase o límite do endebedamento a curto prazo. 

  O órgano competente, de acordo co establecido nos seus estatutos, das 
axencias públicas autonómicas elaborará e aprobará o anteproxecto de 
orzamento. O anteproxecto será remitido para exame á consellaría de adscrición, 
que posteriormente llo fará chegar en tempo e prazo á Consellería de Economía e 
Facenda, para a súa consolidación dentro do sector público galego, aprobación 
polo Consello da Xunta, e posterior elevación ao Parlamento de Galicia. 

  A estrutura do orzamento das axencias públicas e a documentación que 
acompañará a este serán establecidas pola Consellería de Economía e Facenda. 

  Os orzamentos das axencias públicas autonómicas que se constitúan de 
conformidade co establecido na normativa aplicable a elas terán carácter 
limitativo polo seu importe global e carácter estimativo para a distribución dos 
créditos en categorías económicas, agás os correspondentes a gastos de persoal, 
que en todo caso teñen carácter limitativo e vinculante pola súa contía total. 

  Correspóndelle ao Conselleiro de Economía e Facenda, por proposta dos 
órganos competentes das axencias, a autorización das variacións da contía global 
do orzamento así como as que afecten a gastos de persoal. A autorización das 
restantes variacións, mesmo na contía global cando sexan financiadas con 
recursos derivados das letras b), e), f) e g) deste número, por riba dos 

inicialmente orzados e sempre que existan garantías bastantes da súa efectividade 
e do correspondente equilibrio orzamentario, corresponderalle ao órgano 
competente da axencia conforme o seu estatuto, e posteriormente daráselle conta 
á Consellería de Economía e Facenda. 

  Os déficits derivados do incumprimento das estimacións de ingresos anuais 
compensaranse da forma prevista no contrato de xestión. 

  Correspóndelle a Intervención Xeral da Comunidade Autónoma establecer 
os criterios que precise a aplicación da normativa contable ás axencias públicas 
autonómicas, nos termos establecidos pola lexislación orzamentaria para as 
entidades do sector público galego. 

  O control externo da xestión económico-financeira das axencias públicas 
correspóndelle ao Consello de Contas de Galicia, de acordo coa súa normativa 
específica. 

  O control interno da actividade económico-financeira das axencias 
públicas autonómicas correspóndelle á Intervención Xeral da Comunidade 
Autónoma, e realizarase baixo as modalidades de control financeiro permanente 
e de auditoría pública, nas condicións e nos termos establecidos nesta Lei. 

  Sen prexuízo do control establecido no parágrafo anterior as axencias 
públicas estarán sometidas a un control de eficacia por parte do departamento de 
adscrición. 

  O seu réxime económico-financeiro, no non previsto nesta disposición 
adicional rexerase polo resto das disposicións desta lei. A contratación das 
axencias públicas autonómicas rexerase pola normativa aplicable ao sector 
público. 

 
 
SEGUNDA.-   Axudas a persoas con hemofilia ou coagulopatías conxénitas, 

afectadas polo VHC. 
 

Nos termos establecidos na disposición adicional décimo primeira da Lei 
14/2006, do 28 de decembro, de orzamentos xerais da Comunidade Autónoma de 
Galicia para o ano 2007, serán feitas efectivas as axudas destinadas a persoas con 
hemofilia ou coagulopatías conxénitas afectadas polo VHC que corresponde aboar no 
exercicio de 2008. 

TERCEIRA.-  Desenvolvemento da lei. 
 

Facúltase a Xunta de Galicia para ditar as disposicións necesarias para o 
desenvolvemento e a execución de canto se prevé nesta lei. 

 
 

CUARTA.-  Vixencia. 
 

As disposicións desta lei terán vixencia exclusiva para o ano 2008, agás os 
artigos 39, 54, 55, 56, 57, 58, 59, 60, 61, 62, 63 e 64, a disposición adicional Quinta, e 
a disposición derradeira Primeira, que terán vixencia indefinida. 

 
 

QUINTA.-  Entrada en vigor. 
 

Esta lei entrará en vigor o 1 de xaneiro de 2008. 

